
Sagar lapurretan hasi eta berriro ere Ternuan 
amaitu behar. 1927. urtea zen eta hainbat ur-
tetan, mendeak tartean, baztertuta genuena 
berreskuratu behar genuen. Euskaldunok 

atzera joango ginen lurralde hotzetara bakailu arran-
tzan. Eta zein izango lehena... lekeitiar bat, jakina.

Eustakio Arrinda zuen izena eta bere seme Anesek 
kontatuta, dagoeneko badakigu zer edo zer hari bu-
ruz. Marinel familiakoa, aittitta Pernando eta aitta 
Donatorengandik ikasi zuen ofizioa, baina Nautika-
ko titulua  ere lortuko zuen. "Itsasoak apurtu" esaten 
dugu hemen, honek itsasontziak ere apurtu zituen. 
Lehenengoa bere aitak egin zuen pailebota “Manue-
la”. Bigarrena “Nati” izeneko beste beladun ontzi 
bat. Bietan irten zen onik. Antiguako amak babesten 
zuen.
PYSBE (Pesquerías y Secaderos de Bacalao de España)

Historian zehar zenbat bakailo jan den kalkulatze-
ko kalkulagailurik ez da oraindik asmatu! Espainian 
bertan 1927 aldean 80 miloi kilotik gora jan zen. Ne-

gozio ederra, kanpokoen eskuetan uzteko. Enpresa 
modernoa sortu behar zen, baina ez zen erraza ezta 
merkea ere. 1919an sinatu ziren PYSBEren eskritu-
rak, baina ez ziren arrantzan hasi 1927ra arte, le-
keitiarren 1527ko bidaiak omendu nahi izan balute 
bezala, 400 urte doi-doi beranduago. 

Eustakio Arrinda izan zen PYSBEko lehenengo ka-
pitaina eta Alfonso XIII. ontziaren buru egin zen. Ge-
roago Euskalerria, Galerna, Tramontana eta Abrego 
gobernatu zituen. 70 urte zituen itsasoa utzi zue-
nean. 55 urte egin zituela itsasoan irakurriko duzu, 
baina halakoak itsasoa arnasten dute, kresala dute 
zainetan, itsasoan jaio eta hiltzen dira. 43 urte man-
do zeuzkan Terranobara joan zenean lehen aldiz eta 
halandabe 54 bidai egin zituen!

Arrantza errekorra ere berea zen, 1941ean Abrego 
itsaontziak 4 hilabetean mila toneladatik gora harra-
patu zuenekoa. Hamaikatxo abentura bizi izan zuten 
honekin lan egin zutenak. Hona hemen bere semeak 
kontatzen zuena.

ALKARRI GEZURRETAN
PYSBE’ko bi lenengo barkuak «Euskal-erria» eta «Alfonso XIII» (gero 
oneri Errepublika garaian, izena aldatu zioten «Hispania») zortziraiño 
geitu ziran urte gutxi ‘barru.
Gerora, berriz, amar, amabi, amalau, amasei... Beti biñaka.
Kapitan asko, pillotu asko, mariñel asko, arrantzale asko bakaillautan... 
Guztiak lagun; guztiak alkarren etsai, arrantza jokuan nor-geiagoka...
—Guk zortzireun tonelada... —Guk zortzireun eta amar... —Guk geia-
go...
—Nagusi, geu...
Eztabaidak mariñel artean. Eztabaidak pillotu aretan. Eztabaidak kapi-
tan artean.
Azkenik eztabaidak Pasaya’ko errian (Donianen): —Fulanok geien ekarri 
omen du...
— Ez, jauna, Zutano omen da aurrean...


Lenengo bi barkuen kapitanak, kapitan zaarrenak, Paskual eta Arrinda 
izan ziran. Baiña, bi kapitan auen pillotu guztiak, lenengo kanpaiñakoak 
alegia, amar urte baiño leen, barku baten kapitan ziran.
Agirre zan (Begoña’ko semea bera) Arrinda’ren lenengo pillotua. Iruga-
rren urterako bera ere kapitan.
Zortzi lendabiziko PYSBE’ren kapitanak, zortzirak bi lenengoko barkue-
tan alkarrekin ibilliak.
Alkarren malezi guztiak zekitenak:
— Agirre, (Arrinda Eustakio’k radioz) zenbat asi zerate arrapatzen... ?
—Lau sare-botaldietan amalau saski bakaillau.
—Entzun dok (Arrinda’k bere pillotu lekeitiar Luis Goikoetxea «Oyes»e-

ri). Gezurretan ari dok. Amalau 
saski...? Amalau otar...? Amalau 
otzara...? Amalau tonelada bai 
seguruago.
Alkarri gezurretan amorratzen.
—Bai, txo; etorri onera. Emen 
bakaillaua area baiño ugariago... 
ondarra baiño geiago...
—Ez ari joan, iñundik ere... Ge-
zurra dok eta...

KAPITAN    
ZAARRAREN AZKENA
PYSBE’ko Alfonso X III, Euska-
lerria, Galerna, Tramonta- na 
eta Abrego izan ziran kapitana-
ren barkuak. 1943’tik aurrera 
1957’arte Abrego’ko kapitana 
izan zan. Eta Abrego’k orduan 
egin- dako arrantza-marka ez 
du iñork menperatu...

70 urte zitun kapitanak, Kanada’ko hospital batera eraman zutenean. 
Pulmonia arrapatu zuan itxasoan...Andik bizirik etorri zan etxera; baiña, 
ez zan geiago Terranoba’ra  kresalari begira...aurrera, gogoa itxasoan eta 
oiñak Deba’n abiatu. Andik1967’an, Maiatzak 4, eman zuan bere azken 
arnasa kapitan zaarrak. Berrogeita amar urte itxasoan eta oietatik ogei-
ta amar Terranoba’rako bideak egiten. Gutxienez 54 aldiz Terranoba’ra-
ko joan-etorria egiñ ondoren, legorrean, Euskalerrian arkitu zuan bere 
azkena. Ona emen bere eriotz-oroigarria:

Arrinda kapitaina.

Arrinda kapitainaren 
oroitgarria, 1967.

"Pysbek" argitaratutako errezeta liburua “Pysbe, recetas de bacalao”, 1936.

